
Sud Bosne i Hercegovine u Sarajevu, u apelacionom vijeću sastavljenom od sudija Mirsade Džindo, kao predsjednika vijeća, Zvjezdane Antonović i Redžiba Begića, kao članova vijeća, odlučujući o žalbi Duška Raduna ..., koga zastupa punomoćnik Ferid Mujagić, advokat iz Bihaća, ul. Bosanska broj 10, izjavljenoj protiv protiv odluke Centralne izborne komisije Bosne i Hercegovine, broj: 06-1-07-1-177/25 od 23.04.2025. godine o prestanku mandadata, na nejavnoj sjednici, održanoj dana 08.05.2025. godine, donio je 
R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu, kao i Zaključkom o ispravci navedene Odluke od 06.05.2025. godine, Radun Dušku, delegatu u Skupštini Kantona 10, izabranom 2022. godine sa liste političkog subjekta SRPSKA SLOGA-SNS FBIH, SP, DNS, PDP, i SDS, utvrđen je prestanak mandata sa danom 23.04.2025. godine. Stavom drugim Odluke je odlučeno da će se upražnjeni mandat iz člana 1. ove Odluke dodijeliti sljedećem kandidatu sa liste političkog subjekta SRPSKA SLOGA-SNS FBIH, SP, DNS, PDP, i SDS, nakon pravosnažnosti ove Odluke.
Protiv ove odluke žalbu je blagovremeno podnio Radun Duško, zbog bitne povrede odredaba Zakona o upravnom postupku BiH i zbog nepotpuno utvrđenog činjeničnog stanja i pogrešne primjene materijalnog prava, sa prijedlogom da Apelacioni odjel Suda BiH uvaži žalbu i Odluku o prestanku mandata ukine. Ističe da Centralna izborna komisija BiH prilikom donošenja odluke nije pravilno primjenila odredbe Zakona o upravnom postupku BiH u skladu sa načelom saslušanja stranaka, jer je bila dužna pozvati žalioca da se izjasni o bitnim okolnostima od kojih zavisi odluka Centralne izborne komisije BiH o prestanku mandata. Prestanak mandata žaliocu je utvrđen samo na osnovu dostavljene prvostepene odluke Opštinskog suda u Livnu broj 68 0 K 078364 23 K od 14.10.2024. godine, bez odluke drugostepenog suda, što predstavlja nepotpuno utvrđeno činjenično stanje. Nadalje ističe da je stavom 1. osporene odluke navedeno da mu mandat prestaje dana 05.07.2019. godine, što je u suprotnosti sa činjenicom izbora žalitelja kao poslanika na Opštim izborima 2022. godine.
U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu.
Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine (u nastavku CIK BiH) zaprimila dana 14.04.2025. godine akt Općinskog suda u Livnu kojom je obaviještena da je Radun Duško pravosnažno osuđen na kaznu zatvora u trajanju od šest (6) mjeseci, po presudi broj 68 0 K 078364 23 K od 14.10.2024. godine sa klauzulom pravosnažnosti od 20.03.2025. godine, zbog produženog krivičnog djela Krivotvorenje službene isprave iz člana 389 stav 1. u vezi sa članom 55. Krivičnog zakona F BiH. Nakon toga je donijela Odluku o prestanku mandata Radun Dušku, delegatu u Skupštini Knatona 10, izabranom 2022. godine sa liste političkog subjekta SRPSKA SLOGA-SNS FBIH, SP, DNS, PDP, i SDS, prestanak mandata sa danom 23.04.2025. godine. Upražnjeni mandat dodjelit će se sljedećem kandidatu sa liste političkog subjekta SRPSKA SLOGA-SNS FBIH, SP, DNS, PDP, i SDS, nakon pravosnažnosti ove Odluke.
Dakle, nesporno je utvrđeno da je Radun Duško pravosnažnom presudom osuđen na kaznu zatvora u trajanju od šest (6) mjeseci, čime je prekršio odredbe člana 1.10. stav 1. tačka 4. Izbornog zakona Bosne i Hercegovine.

Cijeneći pravilnost i zakonitost pobijane odluke Centralne izborne komisije BiH, apelaciono vijeće je utvrdilo da je donesena nakon uvida u kompletan spis predmeta i da je na utvrđeno činjenično stanje pravilno primjenjeno materijalno pravo i to prije svega odredba člana 1.10. stav 1. tačka 4. Izbornog zakona Bosne i Hercegovine kojom je propisano da je izabranom članu organa vlasti na svim nivoima prestaje mandat prije isteka vremena na koje je izabran, danom pravosnažnosti sudske presude kojom je osuđen na kaznu zatvora u trajnaju od šest mjeseci ili duže.

Uvidom u spis predmeta i raspoložive dokaze, pravilno je CIK BiH nakon provjere zaprimljene informacije utvrdila da je Radun Duško na Općim izborima 2022. godineizabran za poslanika u Skupštini Kantona 10, kao kandidat sa liste političkog subjekta SRPSKA SLOGA-SNS FBIH, SP, DNS, PDP, i SDS,, a da je pravosnažnom presudom Općinskog suda u Livnu u broj 68 0 K 078364 23 K od 14.10.2024. godine sa klauzulom pravosnažnosti od 20.03.2025. godine, osuđen na kaznu zatvora u trajanju od šest (6) mjeseci. Iz navedenog jasno proizlazi da su pravne posljedice nastupile su danom pravosnažnosti navedene presude Općžinskog suda u Livnu. Stoga nisu osnovani navodi žalitelja da je pobijana odluka donesena samo na osnovu prvostpepene odluke, bez odluke drugostepenog suda, jer dostavljena prvostepena odluka sadrži klazulu pravosnažnosti.

Naime, citiranom odredbom Izbornog zakona Bosne i Hercegovine izričito je  propisano da izabranom članu organa vlasti danom pravosnažnosti sudske presude kojom je osuđen na kaznu zatvora u trajanju od šest mjeseci i duže prestaje mandat, dakle nastupile su pravne posljedice.

S obzirom da je odluku o prestanku mandata žalitelju CIK BiH donijela na osnovu pravosnažne sudske odluke, direktnom primjenom odredbe člana 1.10. Izbornog zakona BiH, to nije bilo potrebe za vođenjem prethodnog postupka o utvrđivanju činjeničnog stanja i činjenicama o razlogu za prestanak mandata, pa time ni obaveze da se žalitelj izjasni na okolnosti, jer njegovo izjašnjene ne bi imalo uticaja na drugačiju ocjenu i pravilnu primjenu citirane zakonske odredbe Izbornog zakona biH. 

Nema osnova ni navod da je pogrešno utvrđen datum prestanka mandata, odnosno da se ne slaže sa datumom održavanja Općih izbora 2022. godine. Ovo iz razloga što u spisu postoji Zaključak od 06.05.2025. godine o ispravci Odluke o prestanku mandata broj 06-1-07-1-177/25 od 23.04.2025. godine, koji je sastavni dio navedene odluke koja se pobija žalbom i kojim je ispravljena kao očita graška u kucanju brojeva koji se odnose na datum prestanka mandata tako što se umjesto 05.07.2019. sada unosi datum 23.04.2025. godine kada je pobijana odluka i donesena. Kada su u pitanju očite greške u kucanju iste se mogu ispraviti primjenom odredbe člana 209. stav 2. Zakona o upravnom postupku ispraviti. Navedeni Zaključak je dostavljen žalitelju.
Obzirom na navedeno, po ocjeni ovog vijeća, pobijana Odluka Centralne izborne  komisije BiH je pravilna i zakonita, a žalba neosnovana, pa je istu, primjenom odredbe člana 81 stav 1 Zakona o upravnim sporovima Bosne i Hercegovine (Službeni glasnik BiH,  broj  (19/02 -74/10), valjalo odbiti.

                                                    


            Predsjednik vijeća
Sudija

